Мәжілісмендердің Ақмола облысына жұмыс сапары жалғасуда

28 тамызда ҚР Парламенті Мәжілісінің депутаттары, «Nur Otan» партиясы парламенттік фракция мүшелері Гүлжан Қарағұсова, Татьяна Яковлева және Жексенбай Дүйсебаев Ақмола облысы Ақкөл қаласының Ахуалдық орталығының жұмысымен танысты. «Smart city - Ақылды қала» заманауи технологияларын енгізу жөніндегі пилоттық жоба «Цифрлық Қазақстан» мемлекеттік бағдарламасы шеңберінде жүзеге асырылды.

Сапар барысында депутаттар назарына тұрғын үй-коммуналдық шаруашылығын қашықтықтан басқару, қаланың тыныс-тіршілігін қамтамасыз ету, жол қозғалысын басқару және үйлестіру, экологиялық жағдай бойынша технологиялар ұсынылды. Ақкөл қаласында автоматты режимде әр үйдің суды тұтыну көлемі есептеледі. Жаңа технологиялардың көмегімен су құбырларының зақымдануын бірден анықтауға болады. 

Барлық деректер ахуалдық орталыққа - диспетчерлік зал, мониторинг үшін бейне қабырғалы, бейнеконференцбайланыс жүйесі, call-орталығы бар объектіге түседі. Ахуалдық орталық ведомствоаралық өзара іс-қимылды ұйымдастыру, қаланың тыныс-тіршілігін тактикалық және стратегиялық басқару бойынша шешімдерді көрсету, коммуналдық қызметтерді басқару, қалалық ресурстар туралы шынайы және уақтылы мәліметтерді агрегациялау, қауіпсіздікті қамтамасыз ету үшін қажетті инфрақұрылыммен жабдықталған. 

Деректерді жинау және өңдеу «Қазақтелеком» АҚ Деректерді өңдеу орталығында жүргізіледі. Қаланың барлық аумағы бойынша өзекті ақпараттың өсіп келе жатқан көлемін жинау мақсатында «Қазақтелеком» АҚ қажетті сандық және зияткерлік инфрақұрылым құрды.    

Орталық жұмысымен танысу қорытындысы бойынша депутаттар Ақкөл қаласының тәжірибесін республиканың басқа өңірлерінде одан әрі тарату мәселесін қарады.
